
II. kafli. Tryggðir samkvæmt lögunum.

 12. gr. Sá sem búsettur er hér á landi telst tryggður, sbr. þó 29. gr., að uppfylltum öðrum skilyrðum laganna, nema annað leiði af milliríkjasamningum.

 Með búsetu skv. 1. mgr. er átt við lögheimili í skilningi lögheimilislaga.

 Tryggingastofnun ríkisins [eða eftir atvikum sjúkratryggingastofnunin]1) ákvarðar hvort einstaklingur telst tryggður hér á landi samkvæmt lögunum. Um málskot fer skv. 7.–9. gr.   

 Tryggingastofnun er framkvæmdaaðili ríkisstjórnar að þeim réttindum og greiðslum sem ríkissjóður lætur af hendi til stuðnings þeim sem eru hjálpar þurfi. Í ágreiningsmálum vegna framkvæmdar þess málaflokks, er TR annar aðili málsins. Af þeirri ástæðu getur TR aldrei verið sá aðili sem tekur ákvörðun um rétt þess aðila sem sækir meintan rétt sinn. Því er það andstætt hlutleysisreglu úrskurðaraðila, að TR skuli geta ákvarðað um stöðu þess sem sækir meintan rétt sinn.  Hið eðlilega hefði verið, ef TR teldi aðila ekki eiga hin meintu réttindi, mundi TR senda erindið ásamt svari sínu til hlutlauss úrskurðar. Þar hefðu báðir aðilar andmælarétt en síðan kvæði þessi hlutlausi aðili upp úrskurð í málinu, sem málasaðila gætu síðan borið undir viðurkenndan dómstól. Þannig væri hlutleysi og mannréttinda gætt á viðunandi hátt.
   1)L. 112/2008, 57. gr. 

 13. gr. Tryggingastofnun ríkisins [eða eftir atvikum sjúkratryggingastofnuninni]1) er heimilt að ákveða samkvæmt umsókn að einstaklingur, sem tryggður er samkvæmt lögunum, sé áfram tryggður þótt hann uppfylli ekki skilyrði 12. gr., enda starfi viðkomandi erlendis fyrir aðila sem hafi aðsetur og starfsemi á Íslandi og tryggingagjald, sbr. lög um tryggingagjald, sé greitt hér á landi af launum hans. Sama gildir um maka hans og börn undir 18 ára aldri sem dveljast með honum.

 Umsókn um tryggingu samkvæmt þessari grein skal berast Tryggingastofnun ríkisins [eða eftir atvikum sjúkratryggingastofnuninni]1) eigi síðar en fjórum vikum fyrir brottför af landinu.

   1)L. 112/2008, 57. gr. 

 14. gr. Tryggingastofnun ríkisins [eða eftir atvikum sjúkratryggingastofnuninni]1) er heimilt að ákveða samkvæmt umsókn að einstaklingur, sem tryggður er samkvæmt lögunum, sé áfram tryggður þótt hann uppfylli ekki skilyrði 12. gr., enda dveljist hann erlendis við nám og sé ekki tryggður í almannatryggingum námslandsins. Sama gildir um maka hans sem var tryggður hér á landi við upphaf námsins og börn námsmannsins undir 18 ára aldri sem með honum dveljast.

 Tryggingastofnun ríkisins [eða eftir atvikum sjúkratryggingastofnuninni]1) er heimilt að ákveða samkvæmt umsókn að einstaklingur, sem tryggður er samkvæmt lögunum, sé áfram tryggður, sbr. þó 29. gr., í allt að eitt ár frá brottför af landinu þótt hann uppfylli ekki skilyrði 12. eða 13. gr., enda leiði milliríkjasamningar ekki til annars. Skilyrði þessa er að viðkomandi hafi haft samfellda fasta búsetu hér á landi eigi skemur en fimm ár fyrir brottför og að það sé ekki tilgangur farar að leita læknismeðferðar.

 Umsókn um tryggingu samkvæmt þessari grein skal berast Tryggingastofnun ríkisins [eða eftir atvikum sjúkratryggingastofnuninni]1) eigi síðar en fjórum vikum fyrir brottför af landinu.

   1)L. 112/2008, 57. gr. 

 15. gr. Ráðherra setur reglugerð1) um einstök atriði er varða framkvæmd þessa kafla, m.a. um skráningu Tryggingastofnunar ríkisins á tryggingaréttindum einstaklinga og hvað telja skuli viðurkennt nám erlendis.

   1)Rg. 463/1999, sbr. 1158/2007.

